
Ньюмен діни сенімнің рационалдылығы туралы дәлелдемесін келтірген тұста, Базельде бір 
жас жігіт профессор дәрежесіне тағайындалып жатты, келешекте осы жігіт Құдайдың өлімін 
жария етіп, жиырмасыншы ғасырды осы хабар жаңғырығы шарпыған кезге айналдыруы тиіс 
еді. Фридрих Ницше 1844 жылы Саксонияда тақуа лютеран отбасында дүние келді. Ол Бонн 
және Лейпциг университтерінде білім алды; Ницше философия саласында емес, классикалық 
филология мамандығы бойынша оқыды, оның осы саладағы жетістігі сонша – жиырма төрт 
жасында, докторантураны бітірмей жатып-ақ, толық құқықты профессор атанып үлгерді. 1869 
жылдан 1879 жылға дейінгі аралықта Ницше Базельде оқытушылық қызмет атқарып жүріп, 
арасында 1870 жылы Франко-Пруссия Соғысы кезінде жедел жәрдем корпусында қысқа 
мерзімге әскери қызмет атқаруға үзіліс жасады.

Осы қызметіне тағайындалмас бұрын Ницшеге екі оқиға терең ықпал етті. Біріншісі –
Шопенгауэрдің «Ерік және идея ретіндегі» әлем еңбегін оқу; екіншісі – он алты жасында естігелі 
бері жүрегі толқып тыңдайтын «Тристан мен Изольда» музыкалық драмасының авторы 
Рихард Вагнермен кездесу. Оның 1872 жылы алғаш жарық көрген «Трагедияның дүниеге келуі» 
атты еңбегі осы екі тұлғаның ықпалын байқатады. Бұл туындыда Ницше грек психикасының 
екі қыры арасындағы қарама-қайшылықты суреттейді: музыка мен трагедияда көрініс тауып, 
Дионистің бейнесінде сипатталатын жабайы иррационалды құштарлықтар мен эпостық және 
мүсін өнерінде байқалып, Аполлон тұлғасында бейнеленетін тәртіпке бағындырылған және 
үйлесімді сұлулық. Грек мәдениетінің шыңы – осы екеуінің құралып, үйлесім тапқан шағы – бұл 
үйлесімнің шырқын Сократтың рационалды төңкерісі бұзып жіберді. Сол шақтағы Греция тап 
болған құлдырау заманауи Германияға да «жұқты», одан құтылудың жалғыз жолы – Вагнердің 
үлгісін басшылыққа алу ғана, бұл кітап та сол Вагнерге арналды.

1873 жылдан 1876 жылға дейінгі аралықта Ницше «Беймезгіл ойлар» (немесе, басқа 
ағылшын тіліндегі нұсқасында «Мезгілден тыс Әндер») деген атаумен төрт эсседен құралған 
жинақты жария етті. Оның екеуі теріс сипатта еді, бірі – Исаның әйгілі өмірбаянының авторы 
Дэвид Штраусқа қатысты жазылған сын, екіншісі – ғылыми тарихтағы жасандылықтарды 
сынға алу. Қалған екеуі жағымды сипаттағы шығармалар еді: біреуі – Шопенгауэрге арналған 
мақтау сөз, екіншісі – Вагнердің құрметіне мадақтау. Бірақ 1878 жылға қарай Ницше Вагнермен 
арадағы байланысын үзіп (ол Парсифалды жек көрді), Шопенгауэрге деген ынтасынан 
айырылды (бұдан былай Шопенгауэрдің пессимизмі оған тұншықтырарлықтай болып сезілді).

«Адами, Тым Адами» еңбегінде Ницше утилитар моральға деген бұған дейін өзіне тән 
болмаған оңды көзқарас танытып, бұл жолы ғылымды өнерден жоғары құндылық ретінде 
сипаттаған сияқты болды. Алайда өмірдегі ең жоғары міндет – бұл өнер деген негізгі ұстанымын 
өзінің дәлелді және дедуктивті емес, поэзиялық және өсиет шығарма түріндегі еңбектерінде 
көрсете білді.

1879 жылы психосоматикалық ауруға шалдыққан Ницше Базельдегі қызметінен мерзімінен 
бұрын зейнетке шығып, академиялық мансабын тәмамдады. Келесі он жылда ол денсаулығына 
жайлы болатын жер іздеп, Италия мен Швейцарияның түрлі аймақтарында өмір сүрді, біраз 
уақытын Энгадиндегі Зильс Марияда өткізді. Осы аралықта ол Шопенгауэрдің пессимизмін 
өмірдің оптимистік ұстанымымен алмастыруға тырысқан бірқатар еңбектерін жария етті. 1881 
жылғы «Таңғы шапақ» және 1882 жылғы «Гей ғылым» (немесе «Көңілді ғылым») еңбектерінде 
ол христиандық тақуалықты, альтруистік этиканы, демократиялық саясатты және ғылыми 
позитивизмді өмірге қайшы элементтер ретінде айыптады. Ол «жаңа бейне мен еркін рухтың 
идеясын дәріптеуді» өзіне міндет санады.

Өз рухының тәуелсіздігін іс жүзінде дәлелдеуші ретінде 1882 жылы Ницше неміс материалисі 
Пауль Рэ мен орыс феминисі Лу фон Саломемен бірге «үштік» құрып, бір үйде некесіз тұра 
бастады. Алайда бұл махаббат үшбұрышының дәуірі ұзаққа бармады, 1883–1885 жылдар 
аралығында Ницше өз уақытын ең танымал туындысы, сәуегейлі «Заратустра осылай деген» 
атты еңбегін жазуға арнады. Лумен арадағы болған қатынасының бақытсыз аяқталуы кітапта 
мынадай ең әйгілі сөздің пайда болуына ықпал еткен болуы мүмкін: «Әйелдердің арасына 
бара жатырсыз ба? Қамшыңызды ұмытпаныз!». Бірақ бұл еңбек Ницше ғұмырының соңғы 
кезеңінде үлкен мәнге ие болған үш маңызды идеяны қамтыды. Сол идеяның бірі: қазіргі 
кездегі адамдарды келешекте «әлдеқайда биік, мықтырақ, анағұрлым салтанатты, жайдары, 
дене мен рухта тең жаралған» супер-адамдар нәсілі алмастырады. Екіншісі – құндылықтарды 

қайта қарастыру идеясы: дәстүрлі және әсіресе христиандық моральдық басымдықтарды 
түбегейлі қайта саралау. Үшіншісі – мәңгі қайталану идеясы: шексіз уақыт барысында бір рет 
орын алған жағдаяттар тағы да қайталанатын айналма кезеңдердің болуы.

Осы идеялар Ницшенің аса сәуегейлі емес, бірақ философиялық тұрғыда әлдеқайда 
дискурсивті 1886 жылғы «Ізгілік пен зұлымдықтың арғы жағында» және 1887 жылғы «Мораль 
генеалогиясы» атты ең елеулі еңбектерінде тиянақты түрде түсіндірілді. Бұл мәтіндер тектілікті, 
ержүректікті және шыншылдықты ерекше бағалайтын ақсүйектік билеуші-мораль мен 
бойсұну, аяушылық пен ізгі ниеттілік сияқты бағынышты мінездерді құнды санайтын құлдық-
мораль немесе тобырлық-моральдың арасындағы қарама-қарсылықты ажыратып көрсетеді. 
Ницше бұл шығармаларын өзі белсенді еңбек етіп өрбіткен, бірақ тәмамдап үлгермеген 
философиясының жүйелі құрылымына кіріспе ретінде қарастырды. Оның жазбаларының 
үзінділерінен құралған кейбір нұсқалар ол дүниеден озғаннан кейін көпшілікке жария етілді, 
бірақ көзі тірісінде Ницше туындысының тек бірінші ғана бөлігі «Антихрист» атауымен жарық 
көрді (1895 жылы басылып шықты).

1888 жыл – ең нәтижелі еңбек жылдарының бірі болды. «Антихристке» қосымша ретінде 
Ницше Вагнерге қатысты қатал сынын жария етіп («Вагнердің ісі»), «Идолдар ымырты» атты 
туындысын жазды (1889 жылы басылды). Сондай-ақ ол жартылай автобиографиялық «Ecce 
Homo-ны» жазды, бұл еңбекте психикалық тұрақсыздықтың белгілерін байқауға болады 
(бұл мерездің салдары болуы мүмкін), осының кесірінен ол 1889 жылы Йенада ауруханаға 
жатқызылды. Өмірінің соңғы күндерін Ницше ессіз күйде, анасының, одан соң Веймарда оның 
жазбаларының мұрағатын құрастырған қарындасы Элизабеттің бағып-қағып, қарауында 
өткізді. Ницше 1900 жылы дүние салды; қарындасы оның Мұрасын өз бақылауына алып, оның 
басылымдарын қорғауға қатысты құқықтық бақылауды жүзеге асырды.

Жиырмасыншы ғасырда Ницше континенталды Еуропаға, әсіресе, орыс әдебиеті мен неміс 
философиясына айтарлықтай ықпал етті. Оның бағынышты мораль мен демократиялық 
социализмге қатысты теріс ұстанымы оны өздерін Асқақ Адамдардың дамушы тегі санайтын 
нацистердің арасында танымал етті. Бір жағынан осының кесірінен де ұзақ уақыт бойы оны 
ағылшын тілді философтар қабылдамады; бірақ ғасырдың екінші жартысында аналитикалық 
дәстүрдегі этика мамандары Ницшенің дәстүрлі моральға қарсы «шабуылын» елеусіз 
қалдырмай, оған жауап беру қажет екенін ұғынды.

Ч. C. Пирс және прагматизм

Біз осы уақытқа дейін қарастырған философтар Еуропадан, Солтүстік Африкадан және 
Таяу Шығыстан шыққан ойшылдар болды. Қазіргі таңда әлемнің көптеген ықпалды философ-
тарының отаны – Америка континенті он тоғызыншы ғасырдың соңғы кезіне дейін философия 
саласында «жемісті» мекен болмады. Он сегізінші ғасырда философияның түрлі салаларына 
елеулі үлес қосқандар қатарына кальвинист-теолог Джонатан Эдвардс (1703–1758) пен 
Ағарту саласындағы көрнекі тұлға Бенджамин Франклинді жатқызуға болады. Он тоғызыншы 
ғасырдың басында Құрама Штаттарында азғана уақыт танымал болған «трансцендентализм» 
атауымен белгілі идеализмнің бір түрін жазушы Ральф Уолдо Эмерсон ұсынды. Бірақ Чарльз 
Сандрес Пирстің (1839–1914) еңбектері ғана Америка философиясын дамудың шырқау шыңына 
көтерді.

Гарвардтың әйгілі математика профессорының ұлы Пирс 1863 жылы химия мамандығы 
бойынша үздік диплом алды. Отыз жыл бойы Пирс АҚШ-тың жағалау күзетінің зерттеу 
қызметінде еңбек етіп, Гарвард обсерваториясында зерттеу жобаларымен айналысты. Өзі 
жариялаған жалғыз «Фотометриялық зерттеулер» кітабы астрономия саласындағы туындылар 
қатарына жатады. 1872 жылы Пирс Уильям Джеймс, Чонси Райт, Оливер Венделл Холмс және 
басқалар кіретін «Метафизикалық клуб» атты пікірталас тобына қосылады. Ол Гарвардта 
ғылымның тарихы мен логикасы бойынша бірнеше дәрістер курсын оқып, 1879–1884 жылдар 
аралығында Балтимордағы Джон Хопкинс атындағы жаңа зерттеу университетінде логика 
бойынша оқытушылық қызмет атқарады. Ұжымда Пирс мінезі қиын, академиялық келісімге 
келуі қиын әріптес болды, оның алғашқы феминистердің бірі Мелусина Феймен құрған 

некесі 1883 жылы бұзылды. Ол бұдан кейін академиялық лауазымға немесе толық жұмыс 
күніне арналған қызметке орналаса алмады. Өмірінің соңғы кезеңін ол өзінің екінші жары 
Джульеттамен Пенсильванияда кедейшілікте өткізді.

Пирс болмысы ерекше ойшыл еді. Он тоғызыншы ғасырдың көптеген философтары 
сияқты, оның көзқарастары өзі «жатқа білемін» деп сендірген Канттың «Таза ақылға сынынан» 
бастау алды. Алайда Пирстің ойынша, Кант формалды логиканы тек дилетант ретінде ғана 
түсінген. Осы кемшілікті түземек болып, ол Кант жүйесінің категориялар теориясы сияқты 
маңызды тұстарын қайта талдауды жөн көрді. Өз замандастарынан ерекшеленетін жағы – ол 
ортағасырлық схоластардың, соның ішінде Дунс Скотустың шығармаларын жетік біліп, оларды 
жоғары бағалады. Схоласт-философтардың (готикалық сәулетшілер сияқты) бойындағы Пирс 
ерекше құнды санайтын қасиет – олардың туындыларында менмендіктің мүлдем болмауы. 
Ал өзіне келгенде, Пирс өзінің еңбегін өте жоғары бағалап, логика саласында өз деңгейіне тек 
Аристотель мен Лейбниц ғана тең келе алады деп санады. Оның еңбектерінің ой өрісі өте кең 
еді: олар тар мағынадағы логика саласын ғана емес, тіл теориясын, эпистемологияны, ақыл-ой 
философиясын да қамтыды. Пирс – ең ықпалды америкалық философия мектептерінің бірінің, 
атап айтқанда прагматизмнің негізін қалаушы.

Көзі тірісінде Пирстың философиясы көпшілікке журналдағы мақалалар болып шыққан 
шағын топтама түрінде ғана жария етілді. 1868 жылы ол Спекулятивті философия журналында 
«Адамға тән деп саналатын кейбір қабілеттерге қатысты мәселелер» атауымен жарық көрген 
екі мақаласын жариялады: бұл шығармаларда оның эпистемологиясының ертеректегі нұсқасы 
сипатталады. Мұндағы қорытынды тұжырымдамалар, негізінен алғанда жағымсыз: біз өз-
өзімізді дұрыс талдап-саралауға қабілетсізбіз және біздің ойлау мүмкіндігіміз символдарға 
тәуелді. Ең алдымен, біздің интуициялық қуатымыз жоқ: біздің әрбір біліміміз оған дейін танып-
түйген білімімізбен қисындалады.

1877–1878 жылдары Ғылыми-көпшілік айлығында жарық көрген «ғылым логикасының 
көріністері» топтамасы бұрынғы жарияланымдарынан ықпалдылау болып шықты. Бұл 
еңбектерінде Пирс: адами ілімнің бәрі, сайып келгенде, жалған болып шығуы ықтимал деген 
пікірді алға тартатын фаллибилизм қағидасын тұжырымдады. Оның айтуынша, бұл объективті 
ақиқат мүлде жоқ дегенді білдірмейді. Абсолютті ақиқат – ғылыми ізденістің нышаны, біз оған 
шексіз бірте-бірте жақындап, соның төңірегінде ғана тани аламыз. 1878 жылы жарияланған 
мақалалардың бірінде кейіннен «прагматизм қағидасы» деп аталып кеткен бірінші ұстаным 
келтіріледі. Қысқаша қайырсақ, объект жайында өз санамызда белгілі бір анық түсінік 
қалыптастырғымыз келсе, біз осы объектіге байланысты тәжірибелік сипаттағы ойға қонымды 
әсерлерді қарастыруымыз қажет.

1884 жылы Пирс Джон Хопкинстің логика бойынша зерттеулерінің жинақтамасын 
редакциялады. Ол қарым-қатынастар логикасы туралы эссе жазды, ал оның сандық логика 
жүйесін шәкірттерінің бірі тұжырымдап шықты. Бұл жүйе қарым-қатынастар синтаксисін 
түсіндіруге арналған жаңа аңғарманы қамтыды: мысалы, «Lij» деген құрама белгі «Иссак 
Джессиканы жақсы көреді» дегенді білдіруі мүмкін, ал «Gijk» белгісі «Исаак Джессиканы Кореге 
берді» дегенді меңзеуі ықтимал. Сондай-ақ ол екі квантор таңбаларды қамтыды: «кейбір» 
дегенді білдіретін «Ʃ» және «барлық» дегенді білдіретін «П». Пирстің өзі «Логиканың жалпы 
алгебрасы» деп атаған жүйенің синтаксисі оған дейін бірнеше жыл бұрын Германияда өзіне 
бейтаныс Готтлоб Фреге тұжырымдаған логикалық жүйенің синтаксисіне ұқсас еді.

1891–1892 жылдары Монисте жарияланған «Жұмбақтың шешімін тап» атты мақаласында 
Пирс жалпы эволюциялық космология тұрғысынан өз метафизикасы мен ақыл-ой 
философиясын таныстырды. Өз прагматизмінің (бұдан былай ол өзінің прагматик-шәкірттерінің 
кейбір ұстанымдарынан бас тартпақ болып, бұл жүйесін «прагматицизм» деп атауды жөн көрді) 
қорытынды тұжырымдамасын 1903 жылы Гарвардтағы дәрістері кезінде жария етті және 1905 
жылы Монистегі тағы бір мақалалар топтамасында келтірді.

Өмірінің соңғы жылдары Пирс ойлау және тіл философиясына негіз болатын өзі семиотика 
деп атаған таңбалардың жалпы теориясын құруға аянбай күш салды. Пирстің философияға 
қосқан ең басты үлесі саналатын осы идеялардың көбісі 1903–1912 жылдар аралығында 
ағылшын әйел Виктория Уэлбимен хат алысу барысында жасалған болатын.

Пирс философияны жинақтау бойынша ұзақ жылдарға созылған ісін ақыры аяқтай 
алмай, өзінің соңында көптеген жарияланбаған жазбаларын қалдырды, олардың көбі өзі 
дүниеден өткеннен кейін жарияланып, оның шығармашылығына деген қызығушылық 
жиырмасыншы ғасырда қатты күшейе бастады. Оның басқа философтарға деген ықпалы 
оның данышпандығына тең болмады. Пирстің логика бойынша еңбектері ешқашан қатаң 
дәйекті түрде ұсынылған емес, тек Фреге ғана Расселдің арқасында екеуінің бір-бірінен бөлек 
құрастырған логикалық жүйелерін әлемге паш етті. Прагматизмнің Пирс ұсынған нәзік үлгісі 
оның табынушысы болған Уильям Джеймстің әйгілі нұсқасы сияқты әлемді ешқашан баураған 
емес. Сол себепті біз енді дәл осы Фреге мен Джеймстің еңбектеріне назар аударамыз.


